
Discours du président Jean-Claude Reding
Léif Invité’en,

Léif Kolleginnen a Kollegen,

Léif Frënn vun der Privatbeamtechamber,

Et ass mer eng grouss Freed, iech haut hei ze begréissen an iech esou kënne Merci ze soen fir déi gudd Zesummenaarbecht am Joer 2005.

2005 war e ganz aktivt Joer fir d’Privatbeamtechamber. 

Daat net nëmmen well mer an eisen, ech soen mol « traditionnellen Aktivitéiten », ganz vill gemach hun. 

Ech mengen domatt notamment Avis’en schreiwen zu Gesetzesprojet’en, Publikatiounen erausbréngen fir eis Ressortissants’en ze informéieren oder d’Offréieren vun enger breeder Palette vun Weiderbildungsméiglechkeeten.

Doriwer raus hu mir 2005 ugefangen eis méi aktiv un aktuellen wirtschaftlechen an sozialen Debatten zu Lëtzebuerg ze bedeelegen.

Et kann ee mat rouegem Gewëssen soen dass eis Positiounspobeieren derzoubéidroen eppes méi Sachlegkeet an d’öffentlech Debatten ze bréngen well se op objektivem an öffentlechem statistechen Zuelematerial, sief daat vum Statec oder vun Eurostat, berouen.

*
*
*

Den Débat iwert d’Kompetitivitéit vu Lëtzebuerg war den éischte groussen ekonomëschen Dossier un deem mer eis aktiv bedeelegt hun. 

D’Privatbeamtechamber huet am Virfeld vun dem Rapport Fontagné gehollef eng etofféiert Prise de position auszeschaffen déi dem franséischen Expert sollt hëllefen fir säin Rapport iwert d’Lëtzebuerger Ekonomie ze schreiwen.

Mir hun deemols schon insistéiert dass d’Kompetitivitéit vun enger Ekonomie sech net nëmmen op d’Käschten beschränken léisst. 

Di sougenannte Compétitivité-Coût ass een Aspekt vun der Wirtschaftspolitik, mee eng nohalteg Wirtschaftspolitik am Kader vun der Lissaboner Strategie muss di dräi Pilier’en vun der Strategie gläichermoossen berücksichtegen, nämlech daat sozialt, daat ekologëscht an daat ekonomëscht.

Den Rapport Fontagné huet daat an senger Analyse an an senge Konklusiounen eiser Meenung no net genuch gemach.

Duerfir hu mer, wéi den Rapport Fontagné um Dësch louch, zesummen mat der Arbechterkammer, dem OGB-L an dem LCGB e Géigerapport opgestallt. 

Mir konnten do verschidde Sachen aus dem Rapport Fontagné relativiséieren an deems mer e puer Tatschen opgezielt hun déi an dem Rapport « vergiess » gin waren, sou zum Bäispill dass d’Salarié’en hei zu Lëtzebuerg déi héchste Produktivitéit an Europa hun. 

Och huet de Rapport Fontagné sech, trotz dem Fait dass en d‘Kompetitivitéit vun enger Ekonomie an e relatif globalen Kontext gesat huet, virun allem a senge Konklusiounen drop beschränkt fir de System vun der automatëscher Indexatioun vun de Salären a Fro ze stellen a fir den Niveau vum Mindestloun zu Lëtzebuerg als zevill héich anzeschätzen.

Mir hun an eisem Géigerapport gesot, dass déi generell Approche fir ze soen dass d’Léin zu Lëtzebuerg ze héich sin, ze global ass an de Professer Fontagné haat jo och selwer ugerécht dass et néideg wier eng sektoriell Analyse vun der Lëtzebuerger Ekonomie ze machen.

*
*
*

D’Privatbeamtechamber huet sech daat zu Häerz geholl an am Hierscht 2005 eng Etude erausbruecht déi sech, sektoriell gekuckt, mat den Arbechtskäschten zu Lëtzebuerg an am internationale Verglach beschäftegt huet an déi vun elo un soll regelmässeg aktualiséiert gin.

Hei huet d’Privatbeamtechamber objektif Zuelen op den Dësch geluegt – déi och net kontestéiert sin – an déi beweisen dass Lëtzebuerg béileiwe net ëmmer di héchsten Arbechtskäschten huet.

Och wann Lëtzebuerg an der Joresmoyenne vun der ganzer Ekonomie di héchste Arbechtskäschten huet, muss een daat awer direkt relativiséieren an zwar op 2 Niveau’en.

Eischtens ass et esou dass sech e ganz anert Bild zeechent wann een d’Arbechtszäit mat arechent an d’Arbechtskäschten pro Stonn kuckt : da léit Lëtzebuerg ënnert séngen dräi Nopëschlänner.

Wann een dann och nach d’Produktivitéit mat abezieht, dann ass Lëtzebuerg absolut kompetitif am europäesche Verglach waat d’Arbechtskäschten ubelangt. 

Loosst mech just eng Zuel nennen : wann, am Joer 2004, e Salarié säin Patron een Euro kascht huet, da krut de Patron duerfir eng Valeur ajoutée vun 2,08 Euro an d’Plaz. Daat ass europäesch Spëtzt a bal 20% méi wéi an eisen Nopëschlänner.

Deen zweete Punkt deen ee muss berücksichtegen wann een vun de Arbechtskäschten schwätzt sin awer effektif déi sektoriell Ennerscheeder déi et do gëtt.

A dene meeschte Sektöre vun eiser Ekonomie hu mir Arbechtskäschten déi um Niveau vun deem vun eisen Nopëschlänner leien oder drënner, daat em sou méi, nach eng Kéier, wann een der Arbechtszäit an der Produktivitéit vun de Lëtzebuerger Salarié’en Rechnung dréit.

Mee d’Moyenne vun de Arbechtskäschten gëtt zu Lëtzebuerg an de Lutt gedréckt duerch déi spezifësch Struktur vun eiser Ekonomie an der de Finanzsektör e relatif grousse Poids huet.

E Finanzsektör deen natirlech net mat deem vun anere Länner ze vergläichen ass, mee éischter matt enger Finanzplaz wéi Zürech oder London, well eise Finanzsektör méi en héichen Undeel un héichqualifizéierte a spezialiséierte Leit huet wéi an anere Länner an doduerch och méi héich Saläre bezillt.

An anere Sektöre wou mer zu Lëtzebuerg méi héich Léin hun gin et och strukturell Erklärungen dofir. 

Sou zum Bäispill an der Industrie : do hu mer e puer grouss Betriiber déi relatif gudd bezuelen an déi an eiser klénger Ekonomie e groussen Deel vum Salariat an deem Sektör stellen, esou dass se d’Moyenne natirlech an d’Luut dreiwen.

Et gëlt also an der Diskussioun ëm d’Arbechtskäschten zu Lëtzebuerg villes ze relativiséieren, mee eent ass kloer : Lëtzebuerg ass kompetitif um Niveau vun den Arbechtskäschten.

*
*
*

Dir Dammen an dir Hären,

An der Publikatoun iwert d’Lounkäschten si mer och kuerz op d’Indexproblematik agangen. 

Eischtens kann ee soen dass trotz Index d’Arbechtskäschten, wéi virdrun gesot, zu Lëtzebuerg kompetitif sin. 

Zweetens ass zu Lëtzebuerg, wann een éierlecherweis den nationalen Index kuckt, un dee jo och d’Salären ugepasst gin, d’Inflation am europäeschen Duerchschnëtt. 

Leider gëtt an deem Kontext oft den harmoniséierten europäeschen Index zitéiert deen zu Lëtzebuerg an deem Sënn e verfälschend Bild gëtt well en d’Konsommatioun vun den Net-Résident’en matabezitt.

Lo ass et esou dass béi den Net-Résident’en jo bekanntlech de Benzin méi e groussen Deel vun hiren Ausgaben zu Lëtzebuerg ausmecht wéi béi de Résident’en, esou dass eng Präisshausse um Benzin, wéi mer se an dene leschte Joren kannt hun, do vill méi duerchschléit

Daat heescht ët gëtt eng héich Inflatioun gemooss, obwuel daat nëmmen duerch desen methodologëschen Ennerscheed zustanne kënnt; d’Präisser gin do duerch net méi an net manner an d’Luut.

*
*
*

Dir Dammen an dir Hären,

D’Privatbeamtechamber huet sech et och zur Mission gemach fir méi aktiv op europäeschen Dossier’en matzeschaffen.

Esou huet d’Privatbeamtechamber am Dossier « Bolkestein » eng wäertvoll Matarbecht un zwee gemeinsamen Pobeieren mat dem OGB-L an dem LCGB geleescht. 

No enger méi prinzipieller Prise de position déi schons am Joer 2004 ausgeschafft gi war, hu mer am Fréijoer eng zweet Note ausgeschafft wou d’Propositioun vum ehemolegen Kommissär Bolkestein Artikel fir Aritkel analyséiert gin ass. 

An dene Pobeieren hu mer d’Geforen opgezechent déi an der Propositioun dran sin, Geforen fir Lëtzebuerg am allgeméngen a besonnësch fir d’Salarié’en.

En aneren europäeschen Dossier mat deem mer eis d’lescht Joer beschäfteget hun, an och dest Joer nees wäerte beschäftegen, ass deen vun den Lignes directrices intégrées, déi vun den europäeschen Autoritéiten opgestallt gin, an déi am Fong sollen déi national Wirtschafts- a Beschäftegungspolitik guidéieren.

Si sin zënter Joren vun denen selwëchten Grondiwerleeungen gezeechent ; d’Rezepter fir déi europäesch Wirtschafts- a Beschäftigungspolitik bleiwen fondamental seit Joeren déi nämlecht, et sinn : 

· eng moderat Lounpolitik,

· d’Reform, daat heescht Privatiséierung vun de soziale Secherheetssystemer,

· d’Flexibiliséierung vum Arbechtsrecht,

· den Développement vum Marché intérieur duerch d’Ophiewen vun sougenannten « obstacles réglementaires,

· d’Adaptatioun, daat heescht d’Erofsetzen vun de Steieren,

· d’Staatsdepensen esou wäit wéi méiglech reduzéieren.

Des Lignes directrices’en hun bis elo net déi erhofften Resultater bruecht waat de Chômage oder d’Armut betrëfft a gin trotzdem net fundamental a Fro gestallt.

Daat ass bal wéi wann e Kach dee seng Zopp versalzt huet, nach ëmmer méi Salz derbäi schëtt fir d’Zopp ze retten.

*
*
*

Dir Dammen an dir Hären,

Mir hun am Joer 2005 awer och eng ganz Rei Publikatiounen erausbruecht.

Niewt eisem Rapport annuel 2004, hu mer am Ufang vum Joer en Dialogue thématique iwert d’Besteierung vun de Salarié’en publizéiert an dem erklärt gin ass wéi een vun sengem Bruttogehalt op den Netto kënnt, awer och wéi een sech muss ule’en fir seng Steiererklärung ze machen.

Duerno hu mer, och an engem Dialogue thématique zesummen mat der Privatbeamtekrankekeess, di nei Dispositounen an der Krankeversecherung an an der Reklassementsprozedur erklärt, wou mer an eisem Avis ganz kritësch derzoustoungen, mee wou awer leider net allen eisen Bedenken Rechnung gedroen gin ass.

Enn des Jores hu mer dunn nach zwou Publikatiounen erausbruecht :

-
zesummen mat der Arbechterkammer di däitsch Iwersetzung vun eiser Publikatioun aus dem Joer 2004 iwert di kollektiv Arbechtsrelatiounen

an

-
zesummen mat dem Gesondheetsministär an der Arbechterkammer eng exhaustif Publikatioun iwert d’Gesondheet an d’Secherheet op der Arbechtsplaz déi soll en Arbechtsinstrument sin fir all déi déi sech mussen mat dene praktëschen Dispositounen an dem Beräich auskennen oder einfach dorun interesséiert sin.

*
*
*

Dir Dammen an dir Hären,

mir hun 2005 awer och eist « Käergeschäft », nämlech Avis’en zu Gesetzesprojet’en ze schreiwen, net vernoléissegt.

De Schwéierpunkt hei louch eemol méi op dem Avis zum Staatsbudget an dem mer der Meenung waren dass déi finanziell Situation vun de Staatsfinanzen zwar net méi grad esou gudd ass wéi virun e puer Joer, mee dass se awer alles anescht wéi dramatesch ass, notamment am Verglach zum Ausland.

Et wäer eiser Meenung no – a mir waren do mat di éischt, haut soen och nach aner Institutiounen daat – et wäer also och kontraproduktif wann ee duerch ze vill eng negatif Aschätzung de Leit géif Angscht machen ; daat géif der Lëtzebuerger Ekonomie secher net déngen. 

Daat ëm esou méi dass vu kénger Säit bestridden gëtt dass mer zu Lëtzebuerg 2006 eng wirtschaftlech Croissance vun ëm di 4% wäerte kréien waat wahrscheinlech ongeféier daat duebelt wäert sin wéi d’Moyenne an der Eurozone.

Schwarzmolerei huet sech nach selen bezuelt gemach an et besteet en plus dann d’Gefor vun enger sougenannter “selffullfiling prophecy”.

D’Indikatören vun der Zentralbank weisen nämlech dass d’Vertrauen vun de Verbraucher am Moment net iwerméisseg héich ass, waat sech natirlech an hirer Konsommatioun néierschléit. 

Dir Dammen an dir Hären,

Zu Lëtzebuerg misst gespuert gin héiert een vu ville Bord’en well d’finanziell Situatioun vum Staat sou lues ziemlech prekär wäer. Schold dorun wieren ënner anerem, oder soll ech soen virun allem, d’Sozialtransfären vum Staat un d’Sécurité sociale.

Eischtens muss een, éier een drun denkt fir d’Sozialausgaben ze kierzen, sech bewoosst sin dass dest keng normal Depensen sin. Et kann een einfach net d’Sozialtransfären mat dem Bau vun enger Concertshal vergläichen.

D’Sozialtransfären sin e feste Bestanddeel vun engem nationalen « contrat social » an e wichtegen Facteur vun dem sozialen Zesummenhalt zu Lëtzebuerg.

Et brauch een nëmmen den Taux de pauvreté avant et après Transferts sociaux zu Lëtzebuerg ze vergläichen :

-Mir haaten am Joer 2001 en Taux de pauvreté vun 40% virun den Transferts sociaux’en ;

-den Taux goung op 23% erof no deems een eleng d’Pensiounen mat abezunn huet an e goung op 

-12% erof no deems een all d’Transfert’en (Kannergeld, Complément RMG, Heizkostenzuschuss asw.) mat agerechent huet.

Des Taux’en eleng beweisen schon d’Wichtegkeet, mee awer och d’Effizienz vun de Transferts sociaux, déi zu Lëtzebuerg di beschten an Europa ass. 

Zweetens sin d’Transfären vum Staat un d’Pensiounskeesen oder un d’Krankekeesen, daat hu mer an eisem Budgetsavis bewisen, an dene leschte Joren konstant bliewen wann een se par rapport zur Evolution vun dem PIB oder den Staatsdepensen kuckt. 

Wann d’Sozialtransfären Spréng gemach hun an deelweis méi séier an d’Luut gin wéi aner Depensen dann ass daat duerch eng volontaristësch Politik – daat heescht duerch nei Mesuren – geschitt, wéi d’Aféieren vun der Assurance dépendance, vum Congé parental oder vun der Mammerent.

Och, an dorun huet d’Privatbeamtechamber schon öfters erënnert, huet de Staat an den nongzeger Joren d’Käschten vum Kannergeld komplett iwerholl ; waat natirlech zur Kompetitivitéit vun den Entreprisen béigedroen huet a wouriwer déi sech deemols och net beschwéiert hun.

*
*
*

Dir Dammen an dir Hären,

Mir hun am Joer 2005 och eng Rei vun Konferenzen organiséiert.

Am Mee haate mer, am Kader vun eisem Cycle de conferences am sozio-ekonomesche Beräich, dee mer och 2006 wäerte weiderféieren, de franséische Wirtschaftsprofesser Bernard Gazier invitéiert deen eis en interessanten Exposé iwert di sougenannten “Marchés transitionnels du Travail” an iwert en méiglechen neien Sozialmodell gehalen huet. 

Munch vun sengen Iwwerléeungen kënnten an enger Reform vun eiser beschäftigungspolitescher Gesetzgebung benotzt gin an mir sin gespannt op déi ugekënnegt Reform vun eiser Gesetzgebung bei Restrukturéierungen, Fusiounen asw. 

Flexibilität ass secher néideg an der Wirtschaft, mä Flexibilität déi Onsecherheet fir d’Salarien schaft, déi iwwer de Wee vum Chômage organiséiert get, fonktionéiert net. Mir mussen nei Wee’er fanne fir berufflech Transitiounen fir d’Salarié’en ze organiséieren, ouni dat se an de Chômage an an d’Prekaritéit geroden. 

Dat ass secherleech net einfach an et gëlt net nëmmen fir Lëtzebuerg, mee et ass eng Herausfuerderung fir d’ganz europäesch Unioun. D’Ennerstëtzung vum europäesche Projet béi eise Matbierger hängt och dovun of op ët eis geléngt dem legitimen soziale Secherheetsbedürfnis vun de Menschen och an méi enger flexibler, globaler Welt eng Substanz ze gin.

An engem ganz anere Gebidd, am Kader vun eiser Sophrologies-Formatioun haat den Dokter Edith Pierre iwert di mental Preparatioun vun Héichleeschtungssportler geschwat a vun Techniken fir de Stress ofzebauen déi och kënnen am Arbechtsalldag agesat gin.

A Präsenz vum Grand-Duc Henri huet um Enn vum Joer 2005 de weltbekannten franséischen Neurobiologist Jean-Pierre Changeux eng Konferenz mat dem Titel “Quoi de neuf sur le cerveau?” gehalen.

Finalement hu mer och nach op enger Konferenz mat verschiddenen Orateuren den europäeschen Computerführerschäin virgestallt, deen ee béi eis an der Chamber am Kader vun eiser Weiderbildungsoffer ka machen an deen an der Arbechtswelt ëmmer méi gefrot get.

*
*
*

Dir Dammen an dir Hären,

loosst mech och nach e puer Wuert iwert d’Weiderbildung verléieren. Mat iwert 6.600 Inscriptiounen am Joer 2005, bleiwt eis Chamber ee vun den Haaptpilier’en zu Lëtzebuerg wat d’Weiderbildung vun den Erwuessenen betrëfft.

D’Wichtegkeet vun der Weiderbildung hautzudags brauch mengen ech net méi ënnerstrach ze gin. An enger Zäit wou den technësche Fortschrëtt rasant ass a wou et net méi evident ass fir eng Platz um Arbechtsmarché ze fannen, ass et néideg fir sech denen Evolutiounen unzepassen.

Di mannst vun eis si vläicht fréier gäer an d’Schoul gangen, mee haut kënne mer et jo soen : eng gudd Ausbildung as wichteg net nëmmen fir ee selwer, mee och fir d’Kompetitivitéit vun eiser Ekonomie.

An do kann d’Weiderbildung eng wichteg sozial Funktioun iwerhuelen fir déi déi vläicht aus Grënn wou se néischt derfir konnten, net d’Chance haaten fir eng gudd initial Ausbildung ze kréien.

An deem Kontext wollt ech nach soen dass eis Chamber och d’Gewerkschaften ënnerstëtzt huet béi de Verhandlungen fir mam Patronat en Accord iwert den accès individuel à la formation ze fannen.

Grad sou wéi am Moment Verhandlungen laafen fir e Recht op Deelzäitarbecht, ënner anerem och zu Formatiounszwecken, a fir e Kader fir den Télétravail ze schafen. Och do hellëft d’Privatbeamtechamber de Gewerschaften fir en Accord mat de Patronatsvertrieder ze fannen.

Ech wollt lo net méi am Detail op eis breed Offer vun Weiderbildungsscours’en an op d’Neierungen aus dem leschte Joer agoen, daat hun ech d’lescht Woch op eiser Réceptioun fir eis Chargés de cours’en schons gemach.

Ech wollt awer vun der Gelegenheet profitéieren fir de Regierungskommissären, déi haut hei sin an déi zoustänneg sin fir d’Iwerwachung vun eisen Examen, Merci ze soen fir déi Arbecht déi se machen. Et sin dat d’Hären Paul Seiwerath, deen zënter langem derbäi ass, an den Här Siggi König, den hien zënter leschtem Joer ënnerstëtzt ; selbstverständlech och hirem ganze Staff e grousse Merci.

*
*
*

Dir Dammen an dir Hären,

Natirlech sin all di Aktivitéiten vun der Privatbeamtechamber déi ech elo opgezielt hun wéi

· d’Avis’en schreiwen ;

· Positiounspobeieren ausschaffen zu aktuellen sozio-ekonomëschen Sujet’en ;

· oder och eis Offer an der Weiderbildung

nëmmen méiglech well mer op äer Ennerstëtzung kënnen zielen.

Dir Dammen an dir Hären,

Ech soen iech Merci fir är Opmierksamkeet a Merci fir déi gudd Kollaboratioun am leschte Joer. Als Zeeche vun dëser gudder Zesummenarbecht hu mer iech duerfir e klénge Kado gemaach den der herno kënnt mathuelen.

Prost op eng gudd Zesummenaarbecht am Joer 2006.

